
1. Uvod 

Osnovna sredstva su sredstva čiji je vijek trajanja duži od godinu dana, odnosno sredstva za koje se 
očekuje da će se realizovati ili držati za prodaju ili korištenje u razdoblju koje je duže od trajanja 
poslovnog ciklusa poslovnog subjekta. 

Stalna sredstva se dijele na: 

nematerijalna sredstva, 



materijalna sredstva, 

finansijska sredstva, i 

potraživanja. 

Nematerijalna sredstva nemaju fizičku supstancu, ali imaju vrijednost koju kontroliše subjekt. Početno se 
vrednuju po trošku i za njih se obračunava amortizacija. 

Kategorija sredstava koja imaju materijalni oblik i relativno dugo traju su nekretnine, postrojenja i oprema. 
Poslovni subjekt nabavlja ta sredstva radi korištenja u proizvodnji proizvoda i pružanju usluga koji će 
stvoriti buduće novčane prilive. Za označavanje te kategorije upotrebljava se još izraz materijalna 
osnovna sredstva. 

Klasifikacija osnovnih sredstava zasnovana na sagledavanju njihovog mjesta i uloge u odvijanju 
reprodukcionog procesa, uzimajući, pri tome, u obzir vremenski i funkcionalni faktor, je sljedeća: 

osnovna sredstva u upotrebi, 

osnovna sredstva izvan upotrebe, i 

osnovna sredstva u pripremi. 

Osnovna sredstva u upotrebi predstavljaju ona osnovna sredstva koja su neposredno uključena u proces 
poslovne aktivnosti. 

Osnovna sredstva izvan upotrebe su ona osnovna sredstva koja su trajno isključena iz procesa 
poslovanja prije nego što su prenijela svoju cjelokupnu vrijednost na proizvod nove upotrebne vrijednosti. 
Do toga dolazi zato što se zamjena postojećeg osnovnog sredstva mora izvršiti ne zbog njegove fizičke 
dotrajalosti, već zbog promjene proizvodnog programa ili zbog izmjene tehnologije proizvodnje. 

Osnovna sredstva u pripremi su ona osnovna sredstva koja se u procesu proizvodnje, odnosno 
poslovanja još ne koriste, jer, budući da su u fazi pribavljanja, tj. izgradnje, nisu ni sposobna za 
korišćenje. 

Na osnovnim sredstvima može doći do povećanja, kao i do smanjenja njihove vrijednosti. Na povećanje 
vrijednosti osnovnih sredstava utiče: primanje osnovnih sredstava bez naknade, kupovina osnovnih 
sredstava, izgradnja osnovnih sredstava, ostali načini. Do smanjenja vrijednosti osnovnih sredstava 
dolazi usljed: ustupanja osnovnih sredstava bez naknade, prodaje osnovnih sredstava, rashodovanja 
osnovnih sredstava, drugih načina smanjivanja njihove vrijednosti. 

